
 

18. februar 2014.                            Nr. 182. 

Kalaallit Nunaanni sullivinni avatangiisinik ilinniartitaanerit tamanit 

peqataaffigisassat pillugit nalunaarutip allannguutaanik nalunaarut 

(Ataqatigiissaarisut qarasaasiakkut ilinniartitaanerat) 

§ 1 

   Kalaallit Nunaanni sullivinni avatangiisinik ilinniartitaanerit tamanit peqataaffigisassat pillugit 

nalunaarummi nr. 914-imi 6. juli 2013-meersumi makku allannguutigitinneqassapput: 

1. § 7-p kingorna ilanngunneqassapput: 

“Ataqatigiissaarisut sullivinni avatangiisit pillugit qarasaasiakkut ilinniartaanerannut 

piumasaqaatit 

   § 7 a. Illuliortiternermi sanaartornermilu isumannaallisaanermik peqqissuunissamillu 

ataqatigiissaarisut sullivinni avatangiisit pillugit ilinniartitaanernik tamanit peqataaffigisassat 

qarasaasiakkut atuartitsinertut ingerlanneqarsinnaapput. 

   Imm. 2. Qarasaasiakkut ilinniartitsineq sivikinnerpaamik sapaatit akunnerinik 6-nik 

sivisunerpaamillu 15-inik sivisussusilimmik ingerlanneqassaaq. 

   Imm. 3. Qarasaasiakkut ilinniartitsinermi aammattaaq § 7 b aamma § 7 c atuutissapput. 

   § 7 b. Qarasaasiakkut ilinniartitsinissami makku piumasaqaataapput: 

1. Pikkorissaasinnaasutut neqerooruteqartup tamatigut uppernarsarsinnaassassavaa, it-systemi 

atorneqartussaq misiligarneqareersimassasoq, misileraasimanerullu takutikkaa, systemi taanna 

a) kipisaqattaarani pitsaasumik tatiginassuseqartoq ungasianiillu atuartitsinermut 

atorneqarsinnaasoq, 

b) peqataasut akornanni aamma peqataasut ilinniartitsisullu akornanni pitsaasumik 

oqaloqatigissinnaanissamut periarfissaqartitsilluartoq, 

c) atuisunut piuminartuusoq, passukkuminartuulluni, pisut ataatsimut takuneqarsinnaallutik 

akigasuartoqarsinnaatitsisuusorlu, 

d) peqataasut suliaannut malinnaasinnaasoq takussutissaqartitsisinnaasorlu, 

e) suliassiissutit inernerinik passussissutaasinnaasoq aamma ujarliutaasinnaasoq 

ilisimalikkanillu ingerlatitseqqiisinnaasoq aamma 

f) paasissutissanik annaasaqannginnissamut, kissaatiginngisamik iserfigineqannginnissamut 

paasissutissanillu atornerluisoqannginnissaanut qulakkeerinnittuusoq. 

2. peqataasussat pikkorissalinnginnerminni imminnut ilisaritsissutaasumik 

suliaqartinneqarnermikkut takutissagaat it pillugu naammattunik pisinnaasaqarlutik 

teknikkikkullu atortuliunneqartariaqartunut isersinnaassuseqarlutik. 

3. amerlanerpaamik 20-nik pikkorissaasinnaassuseqartoq. 



4. pikkorissaaneq tamakkerlugu ilinniartitsisoq peqataasunik attaveqartuarsinnaasoq 

siunnersuisinnaasorlu, aamma 

5. ilinniartitsisoq paasissutissiisarnermi teknologi pillugu pisarialinnik ilisimasaqartoq 

inulerinermilu pisarialinnik misilittagaqartoq, allaat peqataasoq qarasaasiakkut 

ilinniarsinnaalluni. 

   § 7 c. Qarasaasiakkut ilinniartitsinermi ullormi siullermi pikkorissaqatigiit tamarmik 

peqataaffigisaanni peqataasut 

1) sullivinni avatangiisit pillugit ilinniartitsinerup susaasaqarfiullu imaanik tamakkiisumik 

paasitinneqassapput, 

2) piginnaasat sullivinni avatangiisinut tunngasut qulaajaaffigisassallugit, taamaalilluni inuit 

ataasiakkaat piginnaasaat tunngavigalugit, pikkorissaqataasut ilinniartitaanermik ingerlanerani 

suliassaannut pilersaarusiornermut tunngavissinneqaqqullugit, 

3) sanaartornermik nunagissaanermilu suliffeqarfiup iluani sullivinni avatangiisit pillugit 

suliniarnera, sullivinni avatangiisit pillugit inatsisip susassaqarfiinut pingaarnernut 

paasinnittaatinullu qitiusunut tunngatillugu attuumassutai piginnaasaqarfigilissallugit, 

4) isumannaallisaaneq peqqinnissarlu pillugit suleqatigiinnissaq pillugu nalunaarut aamma 

sanatitsisup pisussaaffii pillugit nalunaarut naapertorlugit sullivinni avatangiisit pillugit 

suliniaqatigiiffiup aamma ataqatigiissaarisup suliassai atuuffissaalu ilisimaarilissallugit aamma 

5) qarasaasiaq atorlugu ilinniartitaaneq ingerlassinnaajumallugu piginnaasatik annertusassallugit. 

   Imm. 2. Imm. 1 malillugu atuartitsinermi § 15-imi piumasaqaatit naammassineqassapput. 

Tamatuma saniatigut it-systemip atuartitsinermi atorneqartussap ilitsersuutigineqarsinnaanissaa 

periarfissaqartinneqassaaq. 

   Imm. 3. Qarasaasiakkut atuartitsinermi 

1) ilinniarnerup ingerlarngata imaa piffissalersorneralu ilinniartitsisup pikkorissartoq peqatigalugu 

pilersaarusiussavaa aamma 

2) pikkorissaqataasup suliassat isumaqatigiissutaasimasut, pikkorissaqataasup nammineq 

suliffeqarfianut tunngasut suliarissavai. 

   Imm. 4. Suliassiissutigineqartartut assigiinngitsunik artornassuseqartassapput ikinnerpaamillu 

suliassiissut ataaseq sullivinni avatangiisit pillugit suliniutinik piviusunik aallaavilik 

suliarineqartassaaq, tassani pikkorissaanerup imarisaanik pikkorissaqataasullu ataqatigiissaarisutut 

suliaanut ataneqalersitsisumik, piviusumik ataatsimooqatigiilluni pikkorissaqatigiinnermi 

suliassiissutissap nalingata assinganik nalilimmik. 

   Imm. 5. Kalaallit Nunaanni najugaqarallarlutik pikkorissaqataasut ullormi siullermi 

pikkorissaqatigiit tamarmik peqataaffigisaannik atuartitsinissaq pillugu imm. 1 malillugu 

piumasaqaat, it-systemi kipisaqattaanngippat pitsaasumillu tatiginassuseqarpat, ungasianit 

ilinniartitsinermik taarserneqarsinnaavoq.” 

§ 2 



Nalunaarut una atuutilerpoq 1. marts 2014. 

 

Arbejdstilsynet, ulloq 18. februar 2014 

THOMAS V. PEDERSEN 

/Eva Jensen 

 


